
FE’LLARDA ZAMON VA ASPEKT MUNOSABATI
E.Xonnazarov 

(Alisher Navoiy nomidagi Toshkent davlat 
O ‘zbek tili va adabiyoti universiteti)

Real vaqtning tilda aks etishi masalasi bilan qadimgi davrlardan olimlar qiziqib 
kelishgan. Dastlabki tadqiqotlar falsafa va mantiq fanlariga uzviy bog‘liqlikda 
amalga oshirilgan. Tilshunoslik mustaqil fan sifatida shakllanganidan so‘ng dunyo 
tillarida zamon kategoriyasining ifodalanishidagi ko‘plab umumiy jihatlar aniqlandi. 
Mazkur kategoriyaning keyingi tadqiqi turli davrlarda tilshunoslikda ustuvor bo‘lgan 
yo‘nalishlarning maqsad va vazifalaridan kelib chiqqan holda amalga oshirildi.

Jahon tilshunosligida zamon ma’nosini anglatadigan grammatik, leksik, 
sintaktik til vositalari bir butunlikda temporal kategoriya sifatida o‘rganilishi 
an’anaga aylangan. Shu sababli ko‘p tadqiqotlarda zamon aspekt bilan birgalikda 
o‘rganiladi. Jumladan, ingliz va rus tilshunosligida zamon kategoriyasiga 
bag‘ishlangan aksariyat ishlarda zamon aspekt bilan aloqadorlikda tekshiriladi. 
Bunda grammatik aspekt deganda fe’l lug‘aviy ma’nosidagi ma’lum bir semalarning 
uning zamonda qo‘llanilishiga ta’siri tushuniladi. Davomiylik (progressive), 
tugallanganlik, natijaviylik (perfect) kabilar aspektual tasnif mezonlari sifatida 
qaraladi. Zamonni aspektga bog‘lab o‘rgangan olimlardan biri Z. Vendler fe’llarning 
zamonga munosabat jihatdan o‘ziga xos ma’noviy farqlarga ega ekanligini aniqladi 
va ularni tasnifladi [1]. Keyinroq M.Moens va M.Stedman kabi olimlar tomonidan 
ham zamon ifodalashda o‘ziga xosligiga ko‘ra fe’llarning aspektual kategoriyalari 
o‘rganildi[2]. Bu boradagi mavjud tasniflarni quyidagicha umumlashtirish mumkin:

1. Holat fe’llari: to love -  sevmoq, to know -  bilmoq, to think -  o‘ylamoq 
kabilar. Ular muayyan turg‘unlikni ifodalab, davomiy zamonlarda qo‘llanila olmaydi 
(1-misol). Shuningdek, Z.Vendler bu fe’llar ba’zida kontekstga bog‘liq holda 
davomiylikni ham ifodalashi mumkinligini aytib o‘tadi va u holatda fe’l faoliyat- 
jarayon aspekti guruhiga mansub bo‘ladi (2-3-misol).

1. John loves art. (Jon san’atni sevadi).
2. He thinks that Jones is a rascal. (U o‘ylaydiki, Jones qallob).
3. He is thinking about Jones. (U Jones haqida o‘ylayapti).
1-2-misollarda fe’l umumiy vaqtda mavjud turg‘un holatni anglatayotgan

bo‘lsa, 3-misoldan muayyan vaqtda davom etayotgan faoliyat ma’nosi anglashiladi.
2. Faoliyat-farayon fe’llari. Bu fe’llar mazmunidan muayyan vaqtda davom 

etayotganlik, lekin faoliyatning tugash nuqtasi mavjud emasligi tushuniladi. Masalan, 
to run -  yugurmoq, to drive (a car) -  (mashina) haydamoq fe’lida shu mazmun 
ifodalangan. Ular davomiylik xususiyatiga ega bo‘ladi.

3. Natijaga yo‘nalgan faoliyat-jarayon fe’llari. Z. Vendler tushuntirishiga ko‘ra, 
bu aspektda ham faoliyat-jarayon muayyan vaqtda davom etadi, lekin uning tugash 
nuqtasi mavjudligi ma’nosi bilan oldingi guruhdan farq qiladi. Bu ma’no ifodalanishi 
uchun faoliyat-jarayon nima ustida amalga oshayotganligi ham ko‘rsatilishi kerak 
bo‘ladi. Masalan, draw a circle -  aylana chizmoq.

4. Lahza fe’llari. Bu aspektda harakat-holat vaqtning bir nuqtasida bir onda 
sodir bo‘ladi va davomiylik xususiyatiga ega bo‘lmaydi. Bunda fe’l mazmunidan 
oxirgi erishilgan natija anglashiladi. Msalan, to find - topmoq, to lose - yo‘qotmoq, to 
die - o‘lmoq, to spot - ilg‘amoq kabi fe’llar mazmunidan yuqoridagi ma’no 
anglashiladi.

Odatda fe’lning qaysi zamon ma’nosini ifoda etayotganligini tekshirishda 
quyidagi uch vositaga e’tibor qaratiladi:

a) morfologik ko‘rsatkich, ya’ni fe’l tarkibida qaysi zamon qo’shimchasi 
mavjudligi;

b) kontekst, ya’ni fe’l turli nutqiy qurshovda atrofidagi so’zlar ta’sirida turli 
zamon ma’nosini ifoda etishi mumkin;

d) fe’lning leksik ma’nosi, ya’ni turli fe’llarga bir xil morfologik ko‘rsatkich 
qo‘shilsa-da, har xil zamon ma’nosi anglashilishi mumkin. Bu jihat bevosita 
fe’llarning aspectual jihatiga aloqadordir. Masalan: kelaman fe’li -a grammatik 
zamon ko’rsatkichini olgan holda kelasi zamon ma’nosini ifoda etsa, sevaman fe’li 
xuddi shu zamon ko’rsatkichi bilan hozirgi zamon ma’nosini anglatadi. Demak, bu 
yerda farq fe’l asosidan anglashilayotgan ma’no bilan bog’liq.

O‘zbek tilshunosligida zamon kategoriyasini o‘rganishga bag‘ishlangan ba’zi 
ishlarda zamon ma’nosini aniqlashtirishda morfologik ko‘rsatkich va kontekstdan 
tashqari fe’lning leksik ma’nosi ham ahamiyat kasb etishi ta’kidlanadi[3]. Biroq bu 
ishlarning hech birida fe’llarning zamon ifodalashiga ko‘ra aspektual guruhlari 
ajratilmagan. Ehtimol, turli tilshunos olimlarning zamon shakllari tasnifidagi har 
xilliklar va ko‘plab istisnoli vaziyatlarni mana shu jihat orqali tushuntirish va 
umumlashtirish mumkindir. Nutqiy qurshovdan tashqarida bir xil morfologik 
ko‘rsatkichga ega turli fe’llarning turli zamon ma’nolarini ifoda etishini ularning 
lug‘aviy ma’nolaridagi o‘ziga xoslik bilan tushuntirish mumkin. Ayni mana shu 
lug‘aviy ma’nolardagi o‘ziga xosliklarni nisbatan umumlashtirish asosida fe’llarning 
aspektual tasniflari amalga oshiriladi.

Aytish mumkinki, zamon kategoriyasining aspekt bilan birga o‘rganilishi 
hamma fe’l ham hamma zamon shakllarini birdek qabul qila olmasligi bilan bo‘g‘liq 
jarayonlarni tushuntiradi va juda ko‘plab istisnoli holatlarning sabablarini ochib 
beradi. Shu jihatdan, o‘zbek tilshunosligida zamon ifodalashiga ko’ra fe’llarni 
aspektual tasniflashga ehtiyoj seziladi.

Foydalanilgan adabiyotlar ro‘yxati:

Computational Linguistics. -  June, 1988. -  P. 15-28.
3. Sulaymonov A., Hojiyev A., Jo’rayeva J. Fe’l zamonlari. -  Toshkent, 1962. 

